
ATLØYS VENNER


ÅRSMELDING 2008
2008 har vore nok eit godt år for Atløy. 
Året starta på slipp i Dåfjorden. Etter at akslingen vart skifta på slutten av 07, vart det oppdaga bankelydar, og vi måtte til Dåfjorden i oktober for å ta igjen arbeidet. Propellakslingen måtte skiftast fordi flensen hadde losna. Vi returnerte til Florø i slutten av februar, og gjekk tilbake på våren for bunnbesikting, stoffing, anodar og vanleg vårslipping, som det ser ut til at vi må gjere kvart år etter krav frå Skipskontrollen. Vi var tilbake i Florø rett før 17. mai, men den vanlege 17. mai turen til Kalvåg vart avlyst.  På grunn av ekstraarbeidet med akslingen mista vi turen  i køa hos Hardanger Fartøyvernsenter.

Sommaren vart uvanleg hektisk, med mellom anna 20 dagar i Flåm, 2 lange økter i Bergen og to turar til Stavanger. 1. oktober bar det til Hardanger igjen for ferdigstilling av aktersalongen. Arbeidet skulle være ferdig til jul, men vi såg 27 februar 09 før vi var ferdige. Etter dette vart det ei lang veke i Dåfjorden for å reparere fronten og drive oppatt styrehustaket.
Maskindagboka fortel at maskina har gått 780 timar denne sesongen, og dette heilt utan problem av noko slag bortsett frå skifte av topp i Undredal. Ny reservetopp fekk vi om bord same dag. Hylsa er no tett. Vanleg vedlikehald er sjølvsagt utført fortløpande, og vi kjenner ikkje til arbeid som må/bør gjerast på maskina.
Styret har hatt 3 møter gjennom året, og det er sendt ut ein medlemsinfo pr post. Vi har ikkje hatt medlemsturar, drifta har vore såpass hektisk at det ikkje har vore ønske om det. Nye heimesider er laga og lagt ut. Atløys Venner har starta med arbeidet med å arrangere Fjordsteam i august 2010 i forbindelse med 150 års jubileet til Florø, og over 100 farty er invitert. Ordførar og hamn er med på laget, og stiller seg positive.

ØKONOMI

Økonomien i laget er god, og vi har ikkje gjeld. Totalt hadde Atløys Venner driftsinntekter på omlag 310.000 som skriv seg frå sal om bord, kontingentar og tilskot. Etter fråtrekk for utgifter og tillegg av renteinntekter set vi at med om lag 200.000,- netto som disponerast av årsmøtet. Det er ikkje ytt direkte tilskot til A/L i perioden. 
Alle inntekter og utgifter til drifta av båten, vedlikehald og restaurering går over A/L Atløy sin rekneskap.  I 2008 var leigeinntektene på om lag 980.000 som er ny rekord. Samstundes skal ein ta høgde for at det er brukt over 2 mill på restaurering berre dei to siste åra.
DUGNAD 

Det er lagt ned svært mykje arbeid i drift denne sesongen, grunna mange og lange turar. Mellom anna har vi vore 22 dagar i Sogn, 31 dagar i Bergen og 17 dagar i Stavanger. Dette aleine utgjer 3.360 timar om ein reknar 12 timar i døgnet. Utan Veteranbåtlaget Fjordabåten i Bergen er det ikkje sikkert vi ville kunne klart drifta i Bergen. Blant fleire andre har 3 skipparar frå dette vennelaget lagt ned ein stor innsats om bord. Takk for det!  Likevel har denne sesongen vore på grensa av det vi kan klare, og betaling av mannskap har vore vurdert. Heldigvis er det fleire nye personar på veg inn og Ludvig G har fått attende sertifikatet sitt. Dette vil aleine avhjelpe mannskapssituasjonen monaleg. Pr. 31.12. fordeler dugnaden det seg slik; 


Vedlikehaldsarbeid ombord


3.114,0 timar


Mannskapsdugnad



6.411,0 timar


Møter, rekneskap, sal og administrasjon
736,0 timar


Totalt





10.261,0 timar

Utover arbeid på verft er det ikkje betalt arbeidspengar til drift eller vedlikehald. Ein stor innsats er utført under verkstadopphald og fleire bur framleis nesten fast om bord gjennom vinteren når båten er borte frå Florø. Det ser ut til at ny skiftordning er 6-2, dvs seks veker om bord og to dagar heime! 
TURAR 

Etter sesongstart 30/4 og nokre turar i Florabassenget bar det til Bergen og hektisk køyring for Maritim Tours. Tilbake til Florø før Sildebordet, og deretter rett til Flåm. Tilbake i Florø med tradisjonelle bryllaupsturar, vekestur med familiar og Losnaspel før turen gjekk til Dåfjorden og storbryllaup der. Etter dette Nordsteam i Stavanger med ”resten” av flåten, før ny periode i Bergen. Deretter lyntur til Florø og rett til Stavanger og oljemesse igjen. På resten gjekk vi turar lokalt i Florø. På grunn av manglande kapasitet på Kystmuseet vart det ikkje Fjordaferd, noko vi fekk mange vantru tilbakemeldingar på.

OPPSUMMERING 


Verdien av dugnad utført av Atløys Venner ligg godt over 3.300.000,-. Timesatsen er sett til 185 kroner for vanleg arbeid, og 370 kroner for arbeid som erstattar hjelpearbeidar på verft/lønna sertifiserte sjøfolk. Atløy kunne ikkje segle inn omlag 1.000.000 utan vår frivillige innsats. 

Arbeidet går bra, og miljøet er framifrå. Restaureringa held fram, og forholdet til Riksantikvar, Skipskontroll og andre faglege instansar er godt. Båten er i betre stand enn på svært mange år, vi er ikkje i gjeldsfengsel og kjenner ingen større svakheiter med båten. 

Florø 13.03.2009
Sander Ødelien 

Atløys Venner har som formål å drive M/S Atløy og halde henne i Florø. Vi samarbeider A/L Atløy og Kystmuseet i Sogn og Fjordane. Alt arbeid er på dugnadsbasis.


